
40 vjet: Familja me Krishtin është drita që rinovon shoqërinë
“Drita që bën të të njohin Ty paganët e që i jep nder popullit tënd, Izraelit.” (Lk 2,32)
At. Ricardo E. Facci
Ne jetojmë në një shoqëri që është rritur jashtëzakonisht në shumë aspekte: ekonomike, në komunikim, në elektronik, në mjekësi, në transport, në eksplorimin e hapësirës kozmike dhe shumë më tepër. Por është gjithashtu një shoqëri që ndërtohet pa Zot dhe, kështu, pa vlera të përhershme që mbështesin jetën e shëndetshme njerëzore. Kjo botë është duke humbur mbi të gjitha vlerën e madhe të familjes. Familja ka shumë për të kontribuar në këtë botë, veçanërisht familja e krishterë, e cila nga besimi mund të gjenerojë një të ardhme me shpresë për qenien njerëzore. Për këtë arsye themi se “familja me Krishtin është drita që rinovon shoqërinë”. Pavarësisht kaq shumë zbulimeve në dekadat e fundit, shoqëria po shkon drejt errësirës; por në familje mund të gjendet një dritë e re, për sa kohë që ajo nuk bie në grackat sociale që duan të manipulojnë mendimin dhe të vërtetën.
Familja është një vlerë e përhershme shoqërore, por ajo është e zhytur në një kulturë të re dhe anëtarët e saj kanë ndryshuar sepse lëvizin në rrethana historike që janë shumë të ndryshme nga ato të kohëve të shkuara. Sfidat e sotme socio-kulturore, veçanërisht për shkak të globalizimit, ndikojnë shumë në familjet, duke modifikuar sjelljen e tyre. Familja nuk është një realitet i mbyllur, i cili nuk ndikohet nga ajo që ndodh jashtë, në shoqëri. Vetëm nëse dimë ta vendosim familjen në kontekst në kulturën e sotme, do të arrijmë ta kuptojmë atë siç duhet.
Shoqëria fillon me familjen. Shoqëria nuk mund të përballet me asnjë problem nëse nuk ka parasysh të mirën e familjes, qelizën natyrore dhe themelore të shoqërisë. E ardhmja e njerëzimit kalon nëpërmjet familjes¹ dhe kështu, suksesi i familjes është në të mirë të shoqërisë, ndërsa përkeqësimi i saj është, në të njëjtën kohë, përkeqësim i strukturës shoqërore. Familja nuk është, as nuk mund të jetë, indiferente në lidhje me shoqërinë; ajo është shumë e rëndësishme; është zemra e shoqërisë. Nuk ka koherencë tek ata persona që, nga njëra anë, pranojnë se familja është baza dhe themeli i shoqërisë, dhe nga ana tjetër, e injorojnë atë në fakt, ose e zvogëlojnë ndikimin e saj.
Në marrëdhëniet mes familjes dhe shoqërisë, gjithçka që pengon një zhvillim harmonik të shoqërisë ka një ndikim negativ në familje; nga ana tjetër, ajo që garanton të mirën e shoqërisë favorizon përmbushjen e misionit të familjes.
Çdo familje e krishterë mund dhe duhet të ndriçojë, nëpërmjet Krishtit, kuptimin e jetës njerëzore dhe ndërtimin e shoqërisë. Thotë shprehja: "Nuk ka dritë pa hije," sepse e gjithë drita gjeneron edhe hije. Drita e Krishtit ndriçon zemrën e njeriut, jetën familjare dhe shoqërinë në tërësi. Por ka edhe pengesa që hedhin hije mbi të. Prandaj është e nevojshme të largohen pengesat më të mëdha nga zemra e njeriut, nga jeta familjare dhe nga shoqëria. Kështu që hijet do të zhduken.
Besimi në Krishtin e bën familjen normale burimin më të vlefshëm për shoqërinë. Sipas një sondazhi që më ra në dorë, ka shumë pesimizëm dhe trishtim tek beqarët që kanë vendosur të mos martohen, si edhe tek çiftet që janë divorcuar; pesimizëm ka edhe tek ata që nuk duan të kenë fëmijë. Nga ana tjetër, ka shumë optimizëm dhe qetësi në çiftet e martuara me një fëmijë, dhe ka më shumë optimizëm dhe qetësi në çiftet me dy ose më shumë fëmijë. Kjo na sugjeron se familjet normale jetojnë me më shumë gezim se familjet e tjera dhe janë modele për virtytin e bujarisë dhe rëndësinë e besimit në Krishtin.
Mungesa e besimit te Krishti çon në sjellje të tilla si narcisizmi, egocentrizmi, relativizmi etik dhe materializmi, të cilat gradualisht e dëmtojnë formimin e familjes. Kjo ndodh sepse një familje e mirë nuk mund të ndërtohet me individë pa vlera të tilla si respekti reciprok, toleranca dhe përkushtimi. Formimi i familjes fillon me formimin e çdo personi me vlera të mira. Familja ka një mision edukativ. Fëmijët mësojnë sjelljen morale dhe vlerat etike nga prindërit e tyre. Një jetë e shëndetshme familjare është ushqim për virtytet personale dhe shoqërore të të gjithë anëtarëve të saj. Këto virtyte janë: drejtësia, bashkëpunimi, besnikëria, bindja, mirënjohja, falja e shumë të tjera. Në familje prindërit duhet të ruajnë sjelljet e duhura që favorizojnë të ardhmen e fëmijëve të tyre.
Ky themel edukativ duhet të mbështetet në Krishtin. Rezultati i një jete familjare të shëndetshme janë fëmijët e formuar mirë, të cilët priren të marrin vendimet e duhura. Prandaj, familja dhe anëtarët e saj janë të një rëndësie të madhe për ta bërë njeriun një qënie të dritës. Në të kundërt, do të kemi një qënie të errësirës.
Laikët e krishterë duhet të zbulojnë se fusha e parë për angazhimin shoqëror është çifti dhe familja. Për këtë duhet të bindemi për vlerën unike dhe të pazëvendësueshme të familjes për zhvillimin e shoqërisë. Në këtë moment të historisë, ku janë vendosur forca të shumta e të fuqishme kundër familjes, angazhimi ndaj saj bëhet urgjent.
“Askush nuk mund të jetojë pa dashuri. Sot është e nevojshme të kujtojmë atë dëshirë të madhe që të gjithë kemi në zemër që nga fëmijëria: "Dua të jem i lumtur". Një çift martohet sepse duan të jenë të lumtur. Një çift që kërkon divorc thotë saktësisht të njëjtën gjë: "Unë dua të jem i lumtur". Ndoshta është koha të mendojmë se po shkojmë në rrugë të gabuar. Askush nuk mund të jetojë pa dashuri, ne duhet të thellojmë dashurinë dhe mënyrën për të ushqyer dashurinë. Ushqimi i dashurisë sonë duhet të jetë Krishti. Bota nuk i jep vend Krishtit sepse zemrat e secilit prej nesh nuk i jep vend Atij. Sa të ndryshme do të ishin statistikat e botës nëse Krishti do të drejtonte mendjet dhe zemrat e njerëzve. Krishti don të riorientojë jetën tonë, familjet tona. Statistikat mund të përmirësohen kur ne ofrojmë ungjillizimin për të ndërtuar çifte dhe familje me Krishtin në mes. Ne duhet ta mbrojmë familjen, duke i siguruar asaj mjete për të ndërtuar baskimin që çon në lumturinë martesore dhe familjare”.²
Për shkak të realitetit në të cilin jetojmë, nuk është e lehtë për shoqërinë të jetë e aftë të ndërtojë një qytetërim dashurie. Puna e Hogares Nuevos, pra puna e çdo anëtari, duhet të jetë një angazhim i fortë apostolik, duke punuar për mbrojtjen dhe promovimin e familjes.
Miqtë e mi, duket se familja lundron brenda një lëvozhge arrë, në një det të stuhishëm. Megjithatë, ajo, më e dobëta e institucioneve, mbart mbi shpinë të ardhmen e njerëzimit. Ajo nuk ka armë, nuk ka bankë, as nuk menaxhon bizneset e botës... megjithatë, forca është në të. Familja ka dy lidhje që askush nuk mund t'i zëvendësojë: lidhjet e gjakut dhe të dashurisë. Asnjë shoqëri, sado e përsosur të duket, nuk mund t'i zëvendësojë këto dy forca të mrekullueshme, që i ka vetëm familja. Përveç kësaj, familja e krishterë përmban forcën e hirit, që është prania e Zotit, që vepron në zemër të shtëpisë, të familjes.
Familja duhet të besojë në vetvete, në vlerat e saj të natyrës dhe të hirit, e bindur se duhet të jetë përgjegjëse e rritjes dhe e pjesëmarrjes së saj në shoqëri. Në këtë mënyrë, familja mund dhe duhet të kërkojë respektimin e të drejtave të saj, sepse nëse shpëtohet familja, shpëtohet vetë shoqëria³. Angazhimi apostolik në favor të familjes merr një vlerë të pakrahasueshme shoqërore. Kisha është e bindur për këtë. Prandaj shpall se e ardhmja e njerëzimit kalon nëpërmjet familjes”.4 E gjithë kjo dhe shumë më tepër do të arrihen në masën që familja me Krishtin të jetë drita që rinovon shoqërinë.
Lutja
Zot Jezus,
Ti që je drita e botës,
që ndriçon popujt paganë
dhe ne, duke besuar se ti je i pranishëm në familjet tona,
mund të ndriçojmë botën pagane të sotme.

E vetmja mënyrë për të rinovuar shoqërinë
është ta prezantojmë Ty, që gjithçka e bën të re.
Shoqëria jonë ka humbur rrugën,
njeriu nuk e di se nga vjen e ku po shkon.
Për këtë arsye është e nevojshme të ndriçohet përsëri horizonti
që ata të të zbulojnë ty, o Zot Jezus.

Na ndihmo që, me dritën tënde brenda familjeve tona,
t'i kthejmë shoqërisë shpresën që ndriçon çdo jetë,
[bookmark: _GoBack]gjithë shoqërinë, mbarë botën, d.m.th. atë shpresë që është Krishti. Amen.
Puna Martesore
1.- A jemi ne një familje që në dëshminë e jetës i tregojmë Krishtin, dritën e botës?
2.- A kemi një angazhim social që familjet "të kthehen për t'u ngjitur më lart, që të kthehen te Krishti"?
3.- A mbjellim ne bashkimin e fëmijëve tanë me Krishtin Jezus? A i ndihmojmë ata që të kenë kritere të krishtera përpara ideologjive të ndryshme që propozon shoqëria?
Puna Shtyllë
1.- Si është kjo shoqëri aktuale në lidhje me besimin në Jezu Krishtin?
2.- Cilat janë frytet e një shoqërie të ndërtuar pa Zot?
3.- Si mund të veprojmë në shoqëri që ajo t'i kthehet besimit në Jezu Krishtin?
4.- Çfarë fryta shohim në shoqërinë tonë, nëse në të ardhmen ajo do të ishte e mbushur me shpirtin e krishterë?

Shënime: 1.- Shën Gjon Pali II, Familiaris Consortio 86; 2.- Mt. Mariana A. Morón, “Nuk dua të martohem”, revista “Rritemi së bashku”, Nr. 149; 3.- Shën Gjon Pali II, Christifideles Laici 40; 4.- Kr. S. Gjon Pali II, Christifideles Laici 40; Familiaris Consortio 86.

Ngjarjet e mëdha të vitit 2023, duke festuar 40-vjetorin

